
turanga tae mai ki taua wa, i runga
tonu i te whakaaro o Te Minita Maori
o te wa i whakaterea ai te waka o Te
Taura Whiri. I roto ano hoki i taua
whakamaherehere, kia kaua nga
kaitiaki e noho mai hei kaiwhakaako
ki nga kura reo, i runga ano i te titiro
mai a waho e aro noa ana nga
kaitiaki ki a ratou ano, te tiki ke atu
ai i nga kaiwhakaako i wahi ke atu.
Koira tetahi o nga take i whakawatea
ai nga kaitiaki o taua wa i a ratou mai
i te poari.

Ko te take nui hei whakamihatanga
ko te tu tonu o nga kura nei, ahakoa
te raru kua pa mai.

E poi tonu mai ana te mahi a te
tangata, a, ahakoa e panuitia ana ko

te hunga ahua matatau noa e haere
mai, haere tonu mai ana era kaore i
pera rawa te matatau. Aua atu, e kaha
tonu mai ana tera momo, no reira ka
mihi.
Kua whakatu ano hoki Te Kohanga
Reo i ona kura hei whakatika, hei
whakawhanui, hei awhina i te reo o
te hunga o roto i nga kohanga reo.

Tera pea, kua eke kite wa, kia tirohia
tetahi huarahi kotahi hei takahanga
ma enei whakahaere e rua, na te mea
e rua, e rua, ko te reo te tuapapa.
Ko tetahi atu take pea kia
whakakotahitia, kia iti ake ai te utu ki
ia whakahaere, a, ma tera, ka nui ake
ai nga kura ka taea te whakatu i roto i
te tau kotahi. Heoi ano he whakaaro
noa kia whaiaki tona tutukitanga.

Kati ha, koinei nga kura reo e
whakaturia ana i raro i te maru o Te
Taura Whiri i te Reo Maori. Ko ona
hua e kore e taea te tatau, engari ko
tera kei te kitea ko te mui tonu mai o
te tangata, ahakoa tu te kura ki hea;
me taku whakapae ahakoa pehea te

utu, ka muia tonutia mai. Na enei
kura kua tino whai tikanga te korero,

‘Toku reo toku ohooho,
Toku reo toku mapihi maurea,

Toku reo toku whakakai marihi.’

Kupu awhina

Mohoa the present time
Whakamihatanga to admire

